
Góðan daginn. 

Ég vildi senda ykkur smá hugmynd sem ég hef lengi haft í huga. Ég var komin af stað í hugmyndavinnu 
ásamt Jónasi Egilssyni, fyrrverandi sveitarstjóra, fyrir nokkrum árum um að setja upp sýningu til heiðurs 
móður minni, en því miður stöðvaðist það verkefni. 

Móðir mín, Oddný Friðrikka Árnadóttir, er fædd og uppalin á Þórshöfn. Hún tók sín fyrstu skref í 
frjálsíþróttum á Þórshöfn og í Ásbyrgi og átti síðar eftir að verða ein fremsta frjálsíþróttakona landsins.  

Hún náði á ferlinum fjölmörgum eftirtektarverðum afrekum, meðal annars átti hún Íslandsmet í 100, 200 
og 400 metra hlaupi og keppti fyrir Íslands hönd á heimsmeistaramóti innanhúss. Hún á einnig fjölda 
verðlaunagripa og annarra muna frá löngum og farsælum íþróttaferli, allt frá fyrstu mótum sínum fyrir 
UNÞ til stórmóta erlendis. 

Á ferðalögum mínum um landið hef ég séð ýmsar fallegar heiðurssýningar og sýningarskápa þar sem 
afrek íþróttafólks eru varðveitt og gerð sýnileg. Það fékk mig til að hugsa um að gaman væri að klára það 
verkefni sem við Jónas fórum af stað með á sínum tíma. 

Móðir mín verður sjötug á næsta ári og mér finnst því vera mjög fallegt tilefni til að taka þetta upp að nýju. 
Nú þegar sveitarfélagið er einnig komið með þessa glæsilegu aðstöðu við íþróttavöllinn langaði mig að 
bera það undir ykkur hvort áhugi væri fyrir því að setja upp sambærilega heiðurssýningu um íþróttaferil 
hennar og afrek. 

Hugmyndin væri að sýna hluta af verðlaunum hennar, myndum og öðrum munum úr íþróttaferlinum og 
segja um leið söguna af stelpunni frá Þórshöfn sem byrjaði að æfa frjálsar íþróttir í Ásbyrgi og náði alla 
leið á alþjóðlegan vettvang. Ég starfa sjálf hjá Frjálsíþróttasambandi Íslands og því væri einnig hægt að 
tengja verkefnið við frjálsíþróttamót eða einhvern viðburð á Þórshöfn. 

Mér finnst að svona sýning gæti haft gildi langt umfram það að heiðra afrek eins einstaklings. Hún gæti 
verið falleg leið til að varðveita sögu og íþróttaafrek úr heimabyggð og um leið verið hvatning og góð 
fyrirmynd fyrir yngri kynslóðina.  

Mig langaði því einfaldlega að kasta þessari hugmynd á borðið og athuga hvort þetta væri eitthvað sem 
sveitarstjórn hefði áhuga á að skoða frekar. 

 Þú færð ekki oft tölvupóst frá bjgunnars@gmail.com. Kynntu þér hvers vegna þetta er mikilvægt   

Ég læt einnig fylgja með tvær myndir af sambærilegum heiðurssýningum í Borgarnesi og 
Vestmannaeyjum, svo þið sjáið aðeins hvernig svona útfærsla gæti litið út. 

Bestu kveðjur, 

Björg 

